
Internet spert era per las regiuns muntagnardas
Il parlament federal sforza la Swisscom da realisar l’access spert al spectrum lartg en l’entir pajais

DA MARTIN CABALZAR

� Cun 29 cunter 9 vuschs e 5 absten
ziuns ha il cussegl dals chantuns deci
dì d’augmentar la capacitad dal prove
diment fundamental cun internat d’ac
tualmein 3 Mbit sin 10 Mbit per secun
da. Da questa decisiun profitan cun
zunt las regiuns muntagnardas e peri
feras. La decisiun sa referescha ad ina 
moziun da cusseglier naziunal Martin 
Candinas (pcd GR). El sa legra dal su
stegn che sia moziun ha chattà en la com
bra pitschna. «Oz datti numnadamain in 
sfoss digital tranter las regiuns urbanas e 
las regiuns ruralas e muntagnardas. La 
decisiun dal cussegl dals chantuns è in 
progress radical per las regiuns munta
gnardas, è Candinas s’exprimì suenter la 
debatta en il cussegl dals chantuns. Il cus
segl federal aveva proponì da refusar la 
moziun.

Digitalisaziun na duai betg esser 
in privilegi mo da las citads

Cuntrari al cussegl federal ha il parsura 
da la cumissiun, cusseglier dals chantuns 
Stefan Engler (pcd GR), recumandà d’ac
ceptar la moziun Candinas. «La trans
missiun digitala a spectrum lartg e la di
gitalisaziun na dastgan betg esser in pri
vilegi da las citads e da las aglomeraziuns 
urbanas. Per in spazi da viver attractiv 
cunzunt era per la giuventetgna è l’access 
spert a l’internet ina premissa indispen
sabla. Gist per ils manaschis pitschens e 
mediochers e per il turissem saja in pro
vediment da l’entir territori da noss pa
jais cun tecnologias modernas, efficientas 
e spertas da muntada centrala, ha punc
tuà Engler. Spitals regiunals, scolas, me
dis, inschigners, hotels, architects e cha
sas da medias etc. sajan dependents da 
colliaziuns spertas ed ultraspertas cun 
l’internet. Mo la colliaziun digitala pos
sia prestar ina contribuziun efficienta per 

cumpensar ils dischavantatgs natirals dal 
lieu. «Nossa schanza èn posts da lavur de
centrals che n’èn betg dependents da las 
distanzas.» Gist en regiuns ruralas e mun
tagnardas porschia la digitalisaziun maun 
per soluziuns intelligentas che lube
schian d’organisar da nov la convivenza, 
il service public e l’economia. 

Gia fatg buns progress, dentant…
Dapi che la moziun è vegnida inoltrada 
ha la tecnica digitala gia fatg enorms pro
gress, conceda Engler. L’extensiun dal 
provediment cun colliaziuns da spec
trum lartg saja progressada bain dapi lu, 

e 

quai saja bun uschia. La planisaziun da la 
rait che vegn fatga da la concessiunaria 
Swisscom haja la finamira da realisar fin 
la fin dal 2021 ils centers da tut las vi
schnancas svizras cun la tecnologia da fi
bras da vaider. Impurtant saja dentant 
ch’era las colliaziuns cun las interpresas e 
las chasadas privatas e la cumpatibilitad 
da differentas tecnologicas cun autas ca
pacitads sajan garantidas e quai cunzunt 
er en abitadis che n’èn betg interessants 
per il martgà commerzialisà. Las novas 
tecnologias sajan considerablamain pli 
bunmartgadas che las calculaziuns fatgas 
2016 ed indeblischan uschia l’argumen

taziun uriunda che las colliaziuns custian 
memia bler. En cass excepziunals nua che 
l’augment da la prestaziun per ina collia
ziun da spectrum lartg ordaifer il spazi 
d’abitar saja tecnicamain u economica
main stravagantas u absurdas prevedian 
tant la lescha sco l’ordinaziun executori
ca gia oz soluziuns spezialas sco era cum
binaziuns da pliras tecnologias. La cu
missiun presidiada da Stefan Engler re
cumonda d’approvar la moziun ed uschia 
rinforzar il service public en ina domena 
da la communicaziun digitala ed uschia 
cuntanscher in zichel dapli egualitad da 
las schanzas entaifer noss pajais. 

Il cussegl federal 
cumbatta la moziun

En num dal cussegl federal ha cusseglie
ra federala Doris Leuthard cumbattì la 
moziun Candinas. Quella pretendia ch’il 
provediment da basa stoppia star a dispo
siziun mintga minuta, 24 uras a di e quai 
en l’entira surfatscha da noss pajais. In 
burgais possia far plant sche la spertadad 
che saja fixada en la concessiun da prove
diment na vegnia betg a star a disposi
ziun. Il cussegl federal saja cunter damai 
che la transposiziun tecnica da questa de
cisiun saja difficila e chaschunia auts 
custs. Impurtant saja da pudair cumbi
nar la tecnologia da la rait stabla cun il 
func mobil. En ina chamona da munto
gna na possian ins betg realisar en il me
dem mument lingias cun fibra da vaider 
e la tecnologia da func. 

I na constettia insumma betg ch’ins 
veglia ignorar las regiuns da muntogna. 
Tenor la Swisscom vegnia la tecnologia 
da spectrum lartg cun 3 Megabit gia in
stallada e cun ils plans d’extensiun da la 
rait gia annunziads a cuntanscher 90 
pertschient da las abitaziuns e dals mana
schis artisanals e commerzials e quai cun 
ina capacitad da minimum 80 Megabits 
per secunda. L’extensiun planisada suc
cedia en il decurs dals proxims dus onns, 
uschia che la Svizra saja tecnologicamain 
a la testa dals pajais en Europa. Ins stop
pi resguardar il fatg che la confederaziun 
veglia investar en in meglierament dal 
provediment da basa e betg en ina tecno
logia specifica.

Proposta a la cumissiun e decisiun
En num da la cumissiun che ha sustegnì
la moziun cun 6 cunter 0 vuschs e 3 ab
stenziuns propona il parsura Stefan
Engler d’acceptar la moziun Candinas.
Quai succeda lu era cun ina clera maio
ritad da 29 cunter 9 vuschs e 5 abten
ziuns.

Success per ils dus parlamentaris cristiandemocrats a Berna: Cunter la posiziun dal cussegl federal han Martin Candinas (a san.) e 
Stefan Engler (a dretga) dumagnà atras la moziun per in internet spert er en regiuns muntagnardas. FOTO MAD

